
Viðv.   uppskoti til løgtingslóg um studningslán til ítróttar- og mentanarverkløg 
Víst verður til teldupost dagf. 21. oktober 2009 um kvøldið, har uppskot til løgtingslóg um studningslán til ítróttar- og mentanarverkløg er sent Kommunusamskipanini til hoyringar við svarfreist 27. oktober 2009 kl. 15.

Kommunusamskipanin skal fyrst átala stuttu hoyringsfreistina, sum í hesum føri bert er knappar tríggjar yrkadagar. Hoyringsskipanin er grundleggjandi partur av okkara fólkaræðisligu skipan, og minsta krav er, at hoyringspartar fáa rímiliga tíð at viðgera uppskotini frá landsstýrinum. So er ikki í hesum føri.

Kommunusamskipanin staðfestir, at talan er um heimildarlóg til landsstýrismannin, og at kommunur sbrt. § 2 ikki kunnu fáa studningslán til ítróttar- og mentanarverkløg. Hildið verður sostatt fast við galdandi skipan uttan nærri grundgeving í viðmerkingunum.
Sbrt. § 3 skal umsókn um studningslán verða viðgjørd við grundarlagi í tørvinum á økinum og í økinum. Hetta skal sbrt. § 6 ásetast nærri í kunngerð. Viðmerkingarnar geva tó ongar greiðar ábendingar um, hvussu og eftir hvørjum objektivum og mentanarpolitiskum metingarkrøvum, ið henda tørvsmeting verður framd, og í hvønn mun tað verður tryggjað, at tørvsmetingin samsvarar við yvirskipaða fatan millum avvarðandi áhugapartar, herundir kommunur. 
Sbrt. § 4 er treyt fyri studningsláni, at kommunan í økinum hevur viðmælt verkætlanina. Fyri tað fyrsta er ógreitt, hvørji landafrøðiligu økini eru, og um økini altíð eru tey somu eitt nú í mun til ítøkiliga tørvsmeting, har t.d. fólkagrundarlagið fyri ávíst ítróttarverklag ella ávíst mentanarhús kann vera ymiskt. Orðingin gongur eisini út frá, at bert ein kommuna er í økinum. 

Fyri tað næsta er sera ógreitt, hvat uppgávan, sum nú verður áløgd kommununum, at viðmæla eini verkætlan at fáa studningslán, inniheldur ítøkiliga í mun til málsviðgerð v.m. Hetta ikki minst í lýsinum av, at uppskotið sambært viðmerkingunum ongar umsitingarligar og fíggjarligar avleiðingar hevur fyri kommunurnar. 
Fyri tað triðja er eisini ógreitt, um eitt viðmæli hevur fíggjarligar ella aðrar bindingar við sær fyri kommununa í mun til eitt studningslán, skuldi ein byggiverkætlan kollsiglt ella líknandi.
Í mun til sjálvt rentu- og avdráttarfría studningslánið, so manglar ein ítøkiligur lánsprofilur, eitt nú áramál í mun til treytirnar í §§ 4-5.

Sum heild metir Kommunusamskipanin, at uppskotið tykist ikki liðugt, og at almennu so væl sum ítøkiligu viðmerkingarnar til uppskotið mugu útgreinast munandi betri og munandi neyvari.  
Kommunusamskipanin saknar harumframt viðmerkingar um størri ítróttar- og mentanarverkløg av altjóða standardi, har væntast kann bert eitt slíkt í landinum – eitt nú golfbreyt, 50 m svimjihyl, innilokaðan fótbóltsvøll, mentanar- og konserthús og líknandi.
Kommunusamskipanin metir, at slíkar verkætlanir kunnu ikki leggjast á herðarnar á einstøk ítróttarfeløg ella áhugafeløg hvørki í mun til íløgur ella rakstur. Tørvur er tí á ætlan um, hvussu verkætlanir sum hesar kunnu skipast bæði fíggjarliga og skipanarliga eitt nú sum samstarv millum land, kommunur, vinnulív og avvarðandi áhugapartar innan ítrótt- og mentan. 
  
Vinarliga vegna Kommunusamskipan Føroya

Heðin Mortensen
/Jóan Petur Hentze

